
TURIZM XIZMATLARINI KO‘RSATUVCHI 
SUBYEKTLARDA MOLIYAVIY HISOBOTLARNI 
MHXS GA O‘TKAZISHDA TRANSFORMATSIYA 

REJASINI ISHLAB CHIQISH MASALALARI

G‘afforov Ilhomjon Ilyosjonovich
Toshkent davlat iqtisodiyot universiteti Samarqand filiali

Buxgalteriya hisobi va statistika kafedrasi assistenti
E-mail: ilhomjongafforov2@gmail.com

Annotatsiya. Ushbu maqolada turizm xizmatlarini ko‘rsatuvchi subyektlarda milliy buxgalteriya hisobi tizimini Moliyaviy 
hisobotning xalqaro standartlari (MHXS) talablariga moslashtirish masalalari tadqiq etilgan. Tadqiqot doirasida joriy 
buxgalteriya tizimi tahlil qilinib, transformatsiya rejasini ishlab chiqish hamda turizm sohasiga xos bo‘lgan aktivlar va 
majburiyatlarni xalqaro tamoyillar asosida qayta baholash usullari yoritilgan. Shuningdek, maqolada turizm korxonalari 
uchun optimallashtirilgan transformatsiya modelining tarkibi va uni amaliyotga joriy etish bosqichlari taklif etilgan.

Kalit soʻzlar: MHXS, turizm xizmatlari, transformatsiya modeli, hisob siyosati, moliyaviy shaffoflik, investitsiya, 
transformatsiya reglamenti, ishchi jadvallar.
Abstract. This article examines the issues of adapting the national accounting system of tourism service entities to the 
requirements of International Financial Reporting Standards (IFRS). The study analyzes the current accounting system, 
develops a transformation plan, and explores methods for revaluating assets and liabilities specific to the tourism sector 
based on international principles. In addition, the paper proposes the structure of an optimized transformation model and 
outlines the stages of its practical implementation in tourism enterprises.

Key words: IFRS, tourism services, transformation model, accounting policy, financial transparency, investment, 
transformation regulation, working papers.
Аннотация. В данной статье исследуются вопросы адаптации национальной системы бухгалтерского учета в 
субъектах, оказывающих туристические услуги, к требованиям Международных стандартов финансовой отчетности 
(МСФО). В рамках исследования проведен анализ действующей бухгалтерской системы, разработан план 
трансформации, а также рассмотрены методы переоценки активов и обязательств, характерных для туристической 
отрасли, на основе международных принципов. Кроме того, предложены структура оптимизированной модели 
трансформации и этапы ее внедрения в практику туристических предприятий.

Ключевые слова: МСФО, туристические услуги, модель трансформации, учетная политика, финансовая 
прозрачность, инвестиции, регламент трансформации, рабочие таблицы.

K I R I S H
Global iqtisodiyotga integratsiyalashuv jarayonida turizm sektori O‘zbekiston iqtisodiyotining strategik 

drayverlaridan biri bo‘lib xizmat qilmoqda. Moliyaviy hisobotlarni MHXSga o‘tkazish yashil iqtisodiyot sharoitida 
korxonalar uchun muhim ahamiyatga ega. Bu jarayon global bozorga integratsiyalashuv, moliyaviy shaffoflikni 
ta’minlash va xalqaro investorlar ishonchini oshirish imkonini beradi. O‘zbekiston Respublikasi Prezidentining 
2020-yil 24-fevraldagi “Moliyaviy hisobotni xalqaro standartlarga o‘tkazish bo‘yicha qo‘shimcha chora-tadbirlar 
to‘g‘risida”gi PQ-4611-son qarori ushbu jarayonning huquqiy asosini yaratdi. Ushbu hujjatda 2021-yildan 
boshlab yirik korxonalarda MHXSni joriy etish va buxgalteriya hisobini xalqaro standartlarga moslashtirish 
vazifasi belgilandi.

O‘zbekiston Respublikasi Prezidentining 2023-yil 11-sentabrdagi PF-158-son Farmoni bilan qabul qilingan 
“O‘zbekiston–2030” strategiyasida mamlakatimizning investitsiyaviy jozibadorligini yanada oshirish va qimmatli 
qog‘ozlar bozorini jadal rivojlantirish bo‘yicha vazifalar belgilab berilgan. Xususan, 2030-yilgacha mamlakatimizda 

250 milliard dollarlik investitsiyalarni o‘zlashtirish, jumladan, 110 milliard dollar xorijiy investitsiyalar va 30 milliard 
dollar davlat-xususiy sheriklik doirasidagi investitsiyalarni jalb qilish, erkin muomaladagi qimmatli qog‘ozlar 
savdolari hajmini 8 milliard dollarga yetkazish, umumiy qiymati 150 milliard dollarlik 500 dan ziyod strategik 
ahamiyatga ega bo‘lgan texnologik va infratuzilmaviy loyihalarni amalga oshirish, hududlarning investitsion 
reytingini yuritish hamda har bir hududning imkoniyatlaridan kelib chiqib, uning investorlar uchun jozibadorligini 
yanada oshirish vazifalari qo‘yilgan.

Yuqoridagi vazifalardan kelib chiqqan holda xorijiy investitsiyalarni jalb qilish muhim ahamiyat kasb etadi. 
Investitsiyalar mamlakatimiz iqtisodiyotining jozibadorligini oshirishga xizmat qilishini hisobga oladigan bo‘lsak, 
ushbu vazifalarni hal etish uchun mahalliy korxonalarning moliyaviy hisobotlarini xalqaro standartlar asosida 
tuzishi muhim hisoblanadi.

M A V Z U G A  O I D  A D A B I Y O T L A R  S H A R H I
Moliyaviy hisobot transformatsiyasiga olim S.N. Tashnazarov quyidagicha ta’rif bergan: “Moliyaviy hisobot 

transformatsiyasi — bu hisobot sanasi holatiga ko‘ra buxgalteriya hisobining milliy standartlari asosida 
tuzilgan komponentlar moddalarini moliyaviy hisobotning xalqaro standartlari qoidalariga muvofiq holda qayta 
guruhlashtirish, ularning moddalarini qayta tan olish, qayta baholash, tuzatishlar kiritish va qayta ochiqlashlar 
asosida MHXS hisobotlari axborotlarining yangi tizimiga o‘tkazish hamda qayta tashkil qilish jarayonidir”.

Xalqaro miqyosda olimlardan Peter Drucker MHXSning global iqtisodiyotda moliyaviy hisobotning yagona 
tilini yaratishdagi rolini yuqori baholaydi. Ray Ball esa transformatsiyaning iqtisodiy samaradorligini ta’kidlab, 
uning investorlar uchun moliyaviy ma’lumotlarni solishtirish imkonini oshirishini qayd etadi. Shu bilan birga, John 
Smith mahalliy standartlardan MHXSga o‘tish operatsion xarajatlarni oshirishi mumkinligini va bu jarayonda 
texnologik yordam zarurligini ta’kidlaydi. Ushbu tadqiqotlar transformatsiya jarayonining murakkabligini hamda 
uni muvaffaqiyatli amalga oshirish uchun kompleks yondashuv zarurligini ko‘rsatadi.

T A D Q I Q O T  M E T O D O L O G I YA S I
Mazkur tadqiqotda turizm xizmatlarini ko‘rsatuvchi subyektlarda buxgalteriya hisobini Moliyaviy hisobotning 

xalqaro standartlari (MHXS) talablariga moslashtirish jarayonlarini o‘rganish maqsadida kompleks metodologik 
yondashuv qo‘llanildi. Tadqiqotning nazariy asosini buxgalteriya hisobi nazariyasi, moliyaviy hisobot 
transformatsiyasi konsepsiyasi hamda xalqaro moliyaviy hisobot standartlari tashkil etadi.

T A H L I L  V A  N A T I J A L A R
Hozirgi kunda korxonalar va moliyaviy institutlar o‘z hisobotlarini xalqaro standartlarga moslashtirish orqali 

investorlar, kreditorlar va boshqa manfaatdor tomonlar uchun shaffoflik hamda ishonchlilikni ta’minlamoqda. 
Moliyaviy hisobotlarni MHXSga o‘tkazish jarayoni murakkab va bosqichma-bosqich amalga oshiriladigan 
jarayon bo‘lib, u mavjud buxgalteriya tizimini tahlil qilish va transformatsiya rejasini ishlab chiqishni talab qiladi. 
Ushbu jarayonda kompaniyaning hozirgi hisob yuritish siyosati, hisob-kitob usullari, moliyaviy hisobot shakllari 
va dasturiy ta’minoti chuqur tahlil qilinadi.

MHXS bo‘yicha moliyaviy hisobotni quyidagi yo‘llar bilan tuzish mumkin:
— MHXS asosida barcha operatsiyalarni to‘liq yuritish;
— BHMS bo‘yicha tuzilgan hisobotni MHXS bo‘yicha moliyaviy hisobotga transformatsiya qilish.
Transformatsiya jarayonlari quyidagilarni o‘z ichiga olishi zarur:
— BHMS va MHXS bo‘yicha hisob siyosatlarining qiyosiy tahlili;
— BHMS va MHXS bo‘yicha hisobot elementlarining tasnifi va baholanishidagi nomuvofiqliklarni aniqlash 

maqsadida hisob ma’lumotlarini moddama-modda tahlil qilish hamda tuzatishlar hajmini aniqlash;
— tuzatishlar uchun zarur bo‘lgan ma’lumotnoma va boshqa ishchi ma’lumotlarni yig‘ish;
— transformatsion model formati va transformatsiya reglamentini tayyorlash;
— hisob ma’lumotlarining bir massivini (saldo, aylanmalar) boshqasiga tuzatishlar yordamida “ko‘chirish”;
— aktivlar va majburiyatlar bahosini o‘zgartirish bo‘yicha transformatsion tuzatishlarni hisoblash va amalga 

oshirish;
— MHXS bo‘yicha hisobot shakllarini shakllantirish;
— MHXS bo‘yicha izohlarni tayyorlash.
Transformatsion model hech qanday standartlar bilan tartibga solinmagan bo‘lib, u har bir muayyan 

tashkilotning ehtiyojlarini hisobga olgan holda ishlab chiqiladi. Ehtiyojlar transformatsiya qilinishi kerak 
bo‘lgan moliyaviy hisobot moddalari turiga bog‘liq. Transformatsion model nafaqat tuzuvchilar, balki boshqa 
foydalanuvchilar uchun ham qulay va tushunarli bo‘lishi lozim.

Amaliyot shuni ko‘rsatadiki, transformatsion model quyidagi jihatlar hisobga olinganda samaraliroq bo‘ladi:
— jadvallar bilan ishlashda xatolarning oldini olish uchun ularning ishlash tamoyilini yo‘riqnomada bayon 

qilish;
— transformatsion modelning birinchi varag‘ida barcha varaqlar (jadvallar) mazmunini — ham 

ma’lumotnoma, ham bevosita transformatsion jadvallarni — kerakli jadvallarga tez o‘tish uchun havolalar bilan 
joylashtirish;

— transformatsion jadvalni ma’lumotlar hajmi va o‘zgarishlarga qarab yagona yoki har bir bo‘lim bo‘yicha 
alohida tuzish;

— ma’lumotlar hajmi katta bo‘lganda hisobning turli bo‘limlari uchun alohida fayllar yaratish;
— agar tashkilot konsolidatsiyalashgan hisobot tuzayotgan bo‘lsa, barcha tashkilotlar bo‘yicha umumiy 

transformatsion jadvallarni bitta jadvalga birlashtirish.
Transformatsion modelga quyidagilar kiritilishi lozim deb hisoblaymiz:
— ishchi jadvallar;
— hisobning alohida bo‘limlari bo‘yicha transformatsion jadvallar;
— umumiy transformatsion jadval;
— transformatsion o‘tkazmalar jurnallari (reestrlari);
— asosiy vositalar va nomoddiy aktivlar harakati;
— investitsiyalar va moliyaviy qo‘yilmalar;
— tovar-moddiy zaxiralarni hisobga olish;
 debitor va kreditor qarzlar;
— pul mablag‘lari va ularning ekvivalentlari harakati;
— ustav (aksiyadorlik) kapitali;
— kechiktirilgan soliqlarni hisoblash;
— daromadlar va xarajatlarni tahlil qilish va boshqalar.
Jadvallar soni tashkilot operatsiyalarining xilma-xilligi va izohlarda ochib beriladigan ma’lumotlar 

hajmiga bog‘liq. Ishchi jadvallar asosida transformatsion o‘tkazmalar jurnalida yozuvlar shakllantiriladi. Har 
bir o‘tkazma raqamlanishi, uning tavsifi, hisobvaraqlar debeti va krediti, summasi ko‘rsatilishi hamda uning 
kechiktirilgan soliqqa ta’siri aniqlanishi zarur. Murakkab operatsiyalar va turlicha talqin qilinishi mumkin bo‘lgan 
holatlar bo‘yicha tegishli standartlar qoidalariga havolalar beriladi, tuzatuvchi o‘tkazmalardagi summalar va 
korrespondensiyalarning hisob-kitobi asoslanadi.

Hisobning alohida bo‘limlari bo‘yicha tegishli ishchi jadvallar va transformatsion o‘tkazmalar jurnaliga 
aloqador bo‘lgan alohida (xususiy) transformatsion jadvallar shakllantiriladi. Ushbu jadvallardan olingan 
ma’lumotlar umumiy transformatsion jadvalga o‘tkaziladi.

Transformatsiya natijasida, birinchi navbatda, Moliyaviy holat to‘g‘risidagi hisobot hamda Foyda va zararlar 
hamda boshqa jami daromad to‘g‘risidagi hisobot shakllantiriladi.

X U L O S A  V A  T A K L I F L A R
Mazkur tadqiqot natijalari shuni ko‘rsatadiki, turizm sektori subyektlarida buxgalteriya hisobini Moliyaviy 

hisobotning xalqaro standartlari (MHXS)ga moslashtirish nafaqat moliyaviy hisobotlarning shaffofligini oshiradi, 
balki korxonalarning investitsiyaviy jozibadorligini ham sezilarli darajada kuchaytiradi. Xususan, turizm sohasiga 
xos bo‘lgan daromadlarni tan olish, ijara munosabatlarini aks ettirish hamda asosiy vositalarni baholash 
jarayonlarini xalqaro standartlar asosida yuritish korxona faoliyatining haqqoniy va ishonchli aks ettirilishini 
ta’minlaydi.

Shuningdek, transformatsiya jarayonining samaradorligi uning puxta ishlab chiqilgan modeli, aniq 
reglamentlari va zamonaviy axborot texnologiyalari bilan integratsiyalashganligi bilan bevosita bog‘liq. Tadqiqot 
davomida ishlab chiqilgan optimallashtirilgan transformatsiya modeli turizm korxonalarida MHXSga o‘tish 
jarayonini tizimli va bosqichma-bosqich amalga oshirish imkonini beradi. Natijada milliy buxgalteriya tizimi 
xalqaro talablarga moslashib, O‘zbekiston turizm sektorining global bozordagi raqobatbardoshligini oshirishga 
xizmat qiladi.

Tadqiqot natijalari asosida quyidagi ilmiy-amaliy takliflar ilgari suriladi:
1.	 Asosiy vositalar, tovar-moddiy zaxiralar, debitor va kreditor qarzlar, shuningdek, pul mablag‘lari harakati 

bo‘yicha batafsil tahliliy jadvallar shakllantirilishi zarur (ishchi jadvallar). 
2.	 Har bir o‘tkazmaning raqami, tavsifi, summasi va, eng muhimi, uning kechiktirilgan soliqqa ta’sirini 

belgilash lozim (transformatsion o‘tkazmalar jurnali). 
3.	 Murakkab operatsiyalar bo‘yicha aniq standartlar qoidalariga havolalar berish orqali hisob-kitoblarning 

asoslanganligini ta’minlash zarur (izohlar va tushuntirishlar). 

4.	 IFRS 15 “Xaridorlar bilan shartnomalar bo‘yicha tushum” standarti asosida turizm agentliklari va 
turoperatorlar tomonidan xizmatlarni sotishda daromadni tan olish vaqtini (agent yoki asosiy ijrochi sifatida) 
aniq belgilash metodikasini ishlab chiqish zarur. 

Xulosa qilib aytganda, yuqoridagi tavsiyalar asosida transformatsiya jarayonining samarali amalga 
oshirilishi turizm sektori korxonalariga xalqaro moliyaviy standartlarga muvofiq hisob yuritish imkonini beradi. 
Bu esa nafaqat shaffof moliyaviy hisobotlarni shakllantirishga, balki investorlar va xalqaro hamkorlar bilan uzoq 
muddatli, ishonchli munosabatlarni mustahkamlashga hamda mamlakatimizning investitsiyaviy jozibadorligini 
oshirishga xizmat qiladi.

El.Pochta: sq143235@gmail.com

Bot: @iqtisodiyot_77
Tel.: 93 718 40 07

№566955 reyestr raqami tartibi boʻyicha roʻyxatdan oʻtkazilgan.

